
形存。』《清靜經》曰：『內觀其心，心無其心；外觀其形，形無其形。』無形形空，無心心空。天地空，太古空，虛空空，地獄空，人鬼空。任有無常，無處追踪。以此長年，壽算無窮。宏忍大師曰：『會運身者，如運甕然。身處甕外，則甕身活；身處甕中，則甕身死。』以其能空，則滅者生；不空，則生者滅。又曰『粉碎虛空』，蓋此虛空：未著境時，本具粉碎之體，不必立意，更求粉碎，抑此虛空；已著境時，或失粉碎之體，止冥冥心，令復粉碎。此皆真空煉形之訣也。四祖曰：『一切煩惱業障，本來空寂。』六祖曰：『凡夫即佛，煩惱即菩提。前念迷即凡夫，後念悟即佛；前念著境即煩惱，後念離境即菩提。』古仙曰：『能空殢幻軀，金剛不了身。』紫陽真人曰：『一粒靈丹吞入腹，始知我命不由天。』又曰：『業障成空寂，閻羅縱我生。』夫人但患此身不空。一包膿血，隨去隨來，劫劫翻弄，任他黑風穿動。是以古佛前仙，真正功候，罔不言空！今闡鄂州，示吾弟子，奧旨伭伭，宗風洞洞，仙佛大道，闡此經中。爾諸弟子，信受研窮，粉碎形骸，鎔冶虛空。當知大道，即是真空！念起為幻色，念滅即真空。真空是何面目？冰消水靜相同。」仙師說經已畢。時瑞氣騰空，異香滿室，諸仙端拱信受而退。於是玉清真人出班讚曰：死性性生機，守命潛虛息。究竟無一物，寂靜空萬慮。能虛黃芽長，能空真種慧。龍虎相濟合，男女成婚配。欲擒寒玉魄，趁此陰陽濟。孕箇混沌團，烹之恍惚意。綿綿無寒暑，默默常如是。劈開太極圖，超出四大內。現體金剛燦，洞洞齊天地。仙佛真秘奧，誰識箇中趣。萬物不能縛，五行無所制。成仙豈二訣，人聖同一氣。師今垂訓詮，廣度諸愚昧。稽首法座前，願人長受持。

